
«Եվրասիական տնտեսական միության անդամ պետությունների ծխախոտային արտադրանքի ակցիզային հարկի մասով հարկային քաղաքականության վարման սկզբունքների մասին» համաձայնագրի նախագծի ընդունման նպատակահարմարության վերաբերյալ

Եվրասիական տնտեսական միության շրջանակներում համագործակցության կարևորագույն ուղղություններից է հարկային քաղաքականության և վարչարարության ոլորտներում համագործակցությունը: Վերջինիս շրջանակներում իրականացվում է զգայուն ապրանքների ակցիզային հարկերի դրույքաչափերի ներդաշնակեցման քաղաքականություն, ինչը ենթադրում է որոշ ապրանքների մասով անդամ պետություններում կիրառվող ակցիզային հարկի դրույքաչափերի մոտարկում: Ակցիզային հարկի դրույքաչափերի մոտարկումը կարևորվում է այն հանգամանքով, որ այն ուղղված է ԵԱՏՄ անդամ երկրների տնտեսական շահերի պաշտպանությանը, մասնավորապես, ծխախոտային արտադրանքի ապօրինի շրջանառության կանխմանը:
Հիմք ընդունելով 2014 թվականի մայիսի 29-ի Եվրասիական տնտեսական միության մասին պայմանագրի դրույթները՝ վերոնշյալ համաձայնագրով սահմանվում են՝
1. ծխախոտի արտադրանքի միասնական ինդիկատիվ դրույքաչափ,
1. ԵԱՏՄ անդամ յուրաքանչյուր պետության համար ինդիկատիվ դրույքաչափից թույլատրելի շեղումների չափեր,
1. որ մինչև 2024 թվականը ԵԱՏՄ անդամ պետությունները պետք է ապահովեն ակցիզային հարկի դրույքաչափերի համապատասխանությունը համաձայնագրով սահմանված նվազագույն չափերին: 
Միաժամանակ, համաձայնագրով սահմանվում է, որ միասնական ինդիկատիվ դրույքաչափն ԱՏԳ ԱԱ 2402 20 ծածկագրին դասվող ծխախոտի արտադրանքի 1000 հատի համար կազմում է 35 եվրոյին համարժեք ազգային արժույթ: Նշյալ դրույքաչափից թույլատրելի շեղումները 2024 թվականի համար կարող են լինել ոչ ավելի, քան 20 տոկոս դեպի ներքև և ոչ ավելի, քան 20 տոկոս դեպի վերև:
Ընդ որում, համաձայնագրով սահմանվում է, որ եվրոյի նկատմամբ որևէ երկրի ազգային արժույթի տատանման չափը 15 տոկոսից ավել լինելու դեպքում ԵՏՀ խորհուրդն իրավունք ունի փոփոխել ծխախոտի արտադրանքի ինդիկատիվ դրույքաչափը կամ դրա շեղումների չափերը:
Համաձայնագիրը նպաստում է նաև ԵԱՏՄ շրջանակներում արդար մրցակցային պայմանների ստեղծմանը, հետևաբար նաև ծխախոտի արտադրանքի ոլորտում գործունեություն իրականացնող հայ գործարարների համար ԵԱՏՄ շուկան էլ ավելի հասանելի դարձնելուն: 
Համաձայնագրի նախագծի դրույթները չեն հակասում նշված ոլորտում Եվրասիական տնտեսական միության իրավական ակտերի պահանջներին:
Հաշվի առնելով վերոգրյալը՝ հայտնում ենք, որ ՀՀ ֆինանսների նախարարությունը նպատակահարմար է գտնում վերոնշյալ համաձայնագրի ստորագրումը Հայաստանի Հանրապետության անունից:

